
Hassan Barguti - Palestinako DWRCP erakundeko zuzendaria 

Palestinarren lan baldintzak hobetze aldera, hainbat esparrutan ari da lanean Barguti; Israelek ez dituela ezta langile palestinarren oinarrizko eskubideak ere errespetatzen salatu du.

«Palestinarrak morroiak izango balira bezala kontratatzen dituzte Israelen»

Julen Nafarrate - Bilbo 

Astebete egin du Hassan Barguti DWRCP Palestinako Demokrazia eta Langileen Eskubideak Zentroko zuzendariak Euskal Herrian. LAB sindikatuak gonbidatuta, hitzaldiak eman ditu Bilbon eta Gasteizen, eta Askapenak antolatu dituen Jardunaldi Internazionalistetan ere parte hartu du. Bargutik Palestinaren eta Israelen arteko gatazkari ikuspegi zehatz batetik begiratu dio, eta agerian utzi du zeintzuk diren palestinarrek pairatzen dituzten lan baldintzak. 
Zein arlotan egiten du lan DWRCP elkarteak? 

Hainbat esparrutan lan egiten dugu. Alde batetik, langile palestinarrek lege aldetik izaten dituzten auzi etan aholkulari lana egiten dugu. Formakuntza eta hezkuntza ere sustatzen dugu langileen artean, lan osasunaren inguruko kontrolak egiten ditugu, Munduko Lan Erakundeari (OIT) txostenak bidaltzen dizkiogu... Pobrezia eta langabeziari ere aurre egiten diogu, batez ere ekonomia informalari bultzada emanez, langileei enpresa txikiak sortzeko diru laguntzak emanez eta abar. Palestinako Sindikatu Independenteen Federazioarekin oso estuki lan egiten dugu, independentea den sindikatu bakarra delako. Beste lau sindikatu daude egun Palestinan: hiru Al Fataren esku eta bestea Hamasen kontrolpean. 
PGFTU sindikatu nagusiarekin, zeina Al Fatarekin lotura duen, oso kritikoak zarete. 
Bai, azken finean sindikatu antidemokratikoa delako. Sindikatuetako buruak ez dituzte zuzenean afiliatuek aukeratzen, alderdiek baizik; PGFTUren kasuan, Al Fatak. Ez dituzte langileen eskubideak defendatzen, ez dituzte PANeko [Palestinako Aginte Nazionala] politika ekonomiko eta sozialak zalantzan jartzen. Sektore publikoko irakasleek greba egin zutenean, adibidez, atxilotu egin zituzten, eta sindikatuak ez zien inolako babesik eman. 
Israelen eta Palestinan lan egiten duten palestinarren eskubideak defendatzen dituzue. Zelako lan baldintzak dituzte Israelen lan egiten duten palestinarrek? 

Israelen ez dituzte langile palestinarren oinarrizko eskubideak errespetatzen. Gutxieneko soldatarekin, esaterako, aldeak daude langile israeldar eta palestinarren artean. Israeldarrek hilean 1.200 dolar irabazten dituzte gutxienez, palestinar batek lan bera eginda ere soldataren erdia jaso ohi du. Palestinarrak morroiak izango balira bezala kontratatzen dituzte Israelen. Zerbitzuetan 14 ordu lan egiten dute egunero, eta nekazaritzan produktu kimikoekin lan egitera behartzen dituzte, inolako segurtasun neurririk gabe. Nekazariek gaixotasunak izaten dituzte begietan, azalean, biriketan... Gainera, israeldarrek eta palestinarrek zerga berberak ordaintzen dituzten arren (soldataren %13), palestinarrek ez dute langabezia laguntzarik edo gizarte segurantzarik. Kalkulatzen dugu 1973. urtetik hona langile palestinarrek lau bilioi dolarreko ekarpena egin diotela Israelgo Langabezia Funtsari, eta palestinarrek horren onurarik ez dute jasotzen. 
Gaza eta Zisjordanian langile palestinarren lan baldintzak duinagoak al dira? 

Lehenengo kontuan hartu behar dugu Palestinan langabezia tasa batez beste %30ekoa dela; Gazan, berriz, %56ra heltzen da langabezia. Kontratu gehienak lanegun soltekoak izaten dira, eta biztanleen %65 pobreziaren mugaren azpitik bizi dira. Palestinan ez dago gutxieneko soldatarik, ez dago OIT erakundearen gomendioak betearaziko dituen erakunderik, ez dago babes sozialerako sistemarik, langabezian egonez gero ez zaitu inork laguntzen, lan istripu ugari izanten dira... Eta emakumeen kasuan egoera are larriagoa da, guztiz bakartuak daudelako gizartean. Oso ohikoa da, adibidez, haurdun gelditzen diren emakumeak kaleratzea.
Munduko krisi ekonomikoak eragina izan al du langile palestinarren egoeran? 

Banku eta burtsekin zerikusia duten sektoreetan eragina izan du; izan ere, langileak kaleratu dituzte sektore horietan. Baina, oro har, ez du eragin handirik izan, Palestinako ekonomian industriak duen garrantzia oso baxua delako, oihalgintza eta elikadura arloetako enpresa gutxi batzuk daude. Gazaren aurkako azken erasoaldian, esaterako, 330 lantegi txikitu zituzten, nekazaritzarako zelaiak ere suntsitu zituzten. Palestinaren ekonomia, gainera, guztiz menpekoa da, gure herrialdearen BPGaren %40 nazioarteko laguntzatik jasotzen dugu. Nazioarteko laguntza horiek ez dituzte krisiagatik eten; arrazoi ekonomikoengatik baino gehiago, arrazoi politikoengatik eten dituzte; adibidez, Hamasek Gazan hauteskundeak irabazi zituenean. 
Mahmud Abbas PANeko buruak urtarrilaren 24ko hauteskundeetara ez dela aurkeztuko iragarri du. Zein da zuek horren inguruan egiten duzuen azterketa? 

Deklarazio hori bake prozesuaren porrotaren emaitza da. Orain dela bi urte Amerikako Estatu Batuetako Gobernuak bi urte geroago estatu palestinarra sortzeko baldintzak egongo zirela agindu zion Abbasi. PANeko buruak agindu hori jakinarazi zion bere herriari, eta azkenean bere herriaren aurrean traidore moduan gelditu da. Funtsean, bake prozesuaren porrotaren arrazoi nagusia Israelek aurrera eraman duen estrategia da, Palestina osoa bereganatu nahi duelako. Baina Europako Batasunak eta AEBek ere estrategia hori babestu dute. 

Gerta daiteke urtarrilaren 24ko hauteskundeak Zisjordanian bakarrik antolatzea, Hamasek Gaza kontrolatzen duelako. 

Hamasek ez du inolako interesik horrelako hauteskunde batzuetan parte hartzeko, ez baitu zentzurik herrialde okupatu bateko hauteskundeetan parte hartzeak. Gazan jarriko du indar handiena Hamasek, Libanon Hezbolak hasi duen estrategia berari jarraituta. 

